ებოლას ჰემორაგიული ცხელება
[bookmark: _GoBack]აფრიკის რამდენიმე ქვეყანაში (გვინეა, სიერა ლეონე, ლიბერია) 2014 წლის ზაფხულიდან დაიწყო და ამჟამადაც გრძელდება ებოლას ვირუსით გამოწვეული აფეთქება. ჯანმრთელობის მსოფლიო ორგანიზაციის (ჯანმო) ინფორმაციით, მიმდინარე აფეთქების კერად იდენტიფიცირებულია კაილაჰუნი და კენემა - სიერა ლეონეში და ლოფა და მონცერადო - ლიბერიაში.
ჯანმო არ იძლევა რეკომენდაციას მგზავრობის ან ვაჭრობის შეზღუდვის შესახებ გვინეაში, ლიბერიასა და სიერა ლეონეში.
ებოლას ჰემორაგიული ცხელება ვირუსული ჰემორაგიული ცხელებების ჯგუფს მიეკუთვნება. აღნიშნულ ინფექციას იწვევს ვირუსი, რომელიც მიეკუთვნება ფილოვირუსების ოჯახს, ებოლავირუსების გვარს. დაავადების შემთხვევები გვხვდება ადამიანებში და პრიმატებში (მაიმუნი).
ებოლას ვირუსის ბუნებრივი რეზერვუარი უცნობია, თუმცა არსებულ ინფორმაციაზე დაყრდნობით, ადამიანი ინფიცირდება დაავადებულ ცხოველთან კონტაქტით. დაავადება ადამიანიდან ადამიანზე შეიძლება გავრცელდეს ორი გზით:
ინფიცირებულ სისხლთან პირდაპირი კონტაქტი; 
სისხლით კონტამინირებულ საგნებთან კონტაქტი.
დაავადების გავრცელების გზიდან გამომდინარე, ხშირია ინფექციის საავადმყოფოსშიგა გავრცელების შემთხვევები.
ებოლას ვირუსი პირველად აღმოჩენილ იქნა კონგოს რესპუბლიკაში, მდინარე ებოლასთან. დაავადება ენდემურია აფრიკის ცენტრალურ, დასავლეთ და აღმოსავლეთ რეგიონებში (კონგო, გაბონი, სუდანი, სპილოს ძვლის სანაპირო, უგანდა), სადაც ფიქსირდება კლინიკური შემთხვევები ადამიანში. მსოფლიოს დანარჩენ ნაწილში, დაავადებების შემთხვევები არ არის აღმოჩენილი, თუმცა ამერიკის შეერთებულ შტატებში და ფილიპინებზე, აფრიკის კონტინენტიდან იმპორტირებულ პრიმატებთან კონტაქტში მყოფ პირებს, სისხლში აღენიშნათ ვირუსის საწინააღმდეგო ანტისხეულების არსებობა.
დაავადება მძიმედ მიმდინარეობს და ახასიათებს ლეტალობის მაღალი მაჩვენებელი. სიმპტომები ინფიცირებიდან 2–დან 21 დღემდე ვითარდება. პაციენტებს ძირითადად შემდეგი ნიშნები აქვთ: ცხელება, თავის ტკივილი, კუნთების და სახსრების ტკივილი, სისუსტე, დიარეა, პირღებინება, ტკივილი მუცლის არეში, უმადობა.
ებოლას ჰემორაგიული ცხელების დიაგნოზის დასმა შესაძლებელია პოლიმერაზულ–ჯაჭვური რეაქციით (PCR), ვირუსის გამოყოფით, და ენზიმ–დაკავშირებული იმუნოსორბენტული ანალიზით (ELISA).
დაავადების სპეციფიკური მკურნალობა არ არსებობს. მოწოდებულია დამხმარე თერაპიის ჩატარება.
ვინაიდან უცნობია ადამიანის ვირუსით ინფიცირების მექანიზმი, პრევენციული ღონისძიებები გამოიხატება დაავადებულ ადამიანთან კონტაქტისას ინდივიდუალური დაცვის საშუალებების (ერთჯერადი ხელთათმანები, ნიღაბი და სხვა დამცავი საშუალებები) გამოყენებით.
